Керик әле Саба урманнарына
    Саба районы елъязмачысы Тәлгать Нәҗмиевнең “Керик әле Саба урманнарына” китабын тәкъдир итү кичәсе.

Үткәрү урыны: Шәмәрдән урта  мәктәбенең актлар залы

Үткәрә: Шәмәрдән урта мәктәбе китапханәсе.
Катнашалар:автор, район мәктәпләре китапханәчеләре, укытучылар, укучылар. 

/Магнитофон аша “Керик әле урманнарга” – И. Шакиров – башкаруында - җыр бирелә. Көй акрыная./

Альфира  Ахатовна:
- Борын-борын заманнарда түгел, без яшәгән заманда, җырлы – моңлы Татарстан илендә уңган, чая, җитез Габидә атлы  кыз белән  үтә зирәк, гыйлемле  Самат исемле егет гаилә корып җибәргәннәр. Алар икесе дә бик гади булганнар, ә йөрәкләрендә яшьлек дәрте, уен-көлке, тормышка мәхәббәт ташып торган. Әллә шуңаргамы, аларның өйләрендә гел елмаю,шатлыкка  төренгән сөенеч хакимлек иткән. Озак та үтмәгән, гаиләгә куаныч өстәп беренче бала – нәни малай дөньяга килгән. Шатлыкның иге-чиге булмаган. И-и, матур да булган ди соң ул бәби туган төн! Зәңгәр күктә серле елмаеп йолдызлар җемелдәшкән, ди, кышның соңгы карлары ап-ак каен кызларына сарылып, юлларга түшәлгән,  ди. Ә җилләр соң, җилләр – алар шундый шаян булганнар – акрын гына килеп, сыланмый калган тәрәзә ярыгыннан өйгә үтеп кергәннәр дә, шундый күренешкә тап булганнар, ди:


- Ап-ак мендәр  өстендә кап-кара чутыр малай кап-кара күзләрен зур итеп ачып, беренче  тапкыр  әтисенә, әнисенә караган да – күрдегезме, дөньяга мин килдем, мин, - дип, кычкырып елап ята, имеш.


- Сөбханалла, нинди тере, галим булыр бу,дигән шулчак  Самат ага, сабыйны кулына алып.

- Күз тимәсен. Кем булса да кеше булсын инде, дигән әнисе сөенеп. 


- Тик исеме Тәлгать  булсын,- дигән әтисе катгый итеп.


Бу 1950 елның  1 март төне була. Ул төнне Кукмара районының Байлангар авылы халкы илгә яшь ельязмачы  туу шатлыгыннан төне буе йокламаган, ди.


/Әкерен генә “Талбишек” көе уйнала, көй дәвам итә./


Иртәгесен әнисе нәни Тәлгатьне талчыбыктан үргән бишеккә салган. Шулчак ул:



- Әһә-һә, дигән, тирбәлүе рәхәт икән, үскәч тә мин диңгезче булачакмын, - дип хыялланган. Тик әз генә үсә төшеп, әнисенең төннәр буе сөйләгән Шүрәле әкиятен тыңлаганнан соң: “Юк, мин диңгезче булмаячакмын, мин карурманга барып Шүрәле тотачыкмын,”- дигән. Тәлгать булып Тәгать булсын да карурманга да бармасын, ди! Бармыймы соң – бара! Шүрәлене мөгезеннән эләктермиме соң? Тик бу турыда бик аз гына соңрак.

Ә хәзергә, шул хыялый малай, үсмер егет – бүген Татарстан республикасының атказанган мәдәният хезмәткәре, Татасртан журналистларының Х. Ямашев исемендәге бүләге лауреаты, “Саба таңнары” газетасының баш мөхәррире Тәлгать ага Нәҗмиев бездә кунакта.
(Музыка “Саба – минем туган ягым”)

“Яшә, Саба – йорт!” “Саба мәзәкләре!” “Тагын Саба мәзәкләре”, “Керик Әле Саба урманнарына”.

Телләрдән төшми, күңелләрдән китми торган Саба! Үзеңә тартып торырдай илаһи көчең кайда икән соң синең? Әллә шушы җырчы кызларыңдамы?

(“Саба минем туган ягым” – Альбина Гаврилова.)


Хөрмәтле дуслар! Бүген безнең максатыбыз, районыбыз тарихын киләчәк буынга түкми – чәчми тапшыручы ельязмачыбыз Тәлгать Нәҗмиевнең каләмдәш дусты Мөнир Абдуллин белән бергәләп иҗат иткән “Керик әле Саба урманнарына” китабын сезнең ихтибарыгызга тәкъдир итү – презентацияләү.

Туктале, сүз башым бит Шүрәле дигәндәй, чыгышыбызның башында нәни Талгатьнең урманга Шүрәлене мөгезеннән эләктереп авылга алып кайту ниятенең чынга ашу-ашмавы хакында сөйләрбез дигән идек. Тыңлыйсызмы, сөйлибез!
/Күке кычкыра, кошлар сайрый, урман шаулый/. 
Гөлсирә Госмановна:
- Бу хәл, моннан берничә дистә еллар элек була. Күккә ашкан наратлары,йөзьяшәр имәннәре, куе чытырманлыклары белән тарихка кереп баручы Саба урманнарын аркылыга – буйга берничә мәртәбә ураганнан соң, тылсымлы аланга юлыга Тәлгать ага. Ниндидер сәер тавышлар ишетеп туктап кала һәм үзе генә белгән сукмаклар аша тагын да эчкәрәк - урман түренәрәк үтә. Бик озак эзли ул мөгезле Шүрәлене, ләкин таба алмый. Аның каравы төбәгенең герое, чын урман белгече, бөтен гомерен зифа каеннар, көяз юкәләр арасында үткәргән Нургали ага Миңнехановны очрата. Ә ул исә, үз чиратында, үзе кебек гомерен урманга багышлаган асыл затлар турында сөйли. Шуның нәтиҗәсе булып, “Керик әле Саба урманнарына” китабы дөнья күрә.
Альфира  Ахатовна:

- Бу китап – урман турында. Урман – аның тарихы, эшсөяр кешеләре турында. Республикада, илдә танылган Саба урманчылары турында. Моны мин тарихи – публицистик, фәнни – попуяр очерк итеп эшләнгән затлы әсәр дияр идем.
Май чүлмәге тышыннан билгеле, - ди халык.Бу мөгаен, бал чүлмәгедер. Тышлыгы үзе генә дә ни тора! Үзе затлы, игътибарны җәлеп итәрдәй сыйфатлы да. Ә эче, эчтәлеге хакында, укучым, син үзең уйланырсың, үзең бәя бирерсең. Тархның үзе кебек чал, бүгенгенең үзе кебек гүзәл әсәр сине бик күп уйландырыр әле!
“Идел буе каеннарына”

(Акрын гына музыка, “Җиз кыңгырау моңнары”.
Харис  Мингалиевич  чыга – эшләпә, таяк, җон носки белән галош, киң галифе чалбар кигән).
Харис  Мингалиевич:
- Ай, бу урман! Аның эченә кереп бер хозурлануың ни тора! Нинди генә агач юк, ә һавасы, сызлаган йөрәгеңә дәва булырдай. Халык ничә ел утынын ягып, гөмбә - җиләгеннән тукланып яшәде. Хәтерем ялгышмый: 1931 нче елда оешты Саба леспромхозы. Шуннан бирле бик күп үзгәрешләр булды. Урманны Иштуган, Каенсар станцияләренә атлар белән  ташыдылар. Юлсызлык, сазлык, кеше җитмәү үзәк бәгырьләренә төште. Ул сугыш еллары. (Камалов Васил турында  сөйләнә, китапка кертелгән герой ).

1933-34 еллар бик хәтердә калды. Бу чорда тарихка кергән Саба урманнарына ныклы нигез салынды. Эшчеләр өчен бараклар, йортлар төзелде. Хатын – кызлар мәш килеп агач орлыклары чәчте, питомникларда яшь үсентеләр үстерде. Ул үсентеләр бүген кара урман булып шаулый. Чын әгәр, керсәң адашырсың да.
/Артан тавыш:

Әһә-һә-һә-әй! Әһә-һә-һәй!

Адаштым! А-даш-тым!

- Үү, тукта, колагыма ишетеләме?

/Ә-һә-һәй!
- Берәү адашкан, интекмәсен бичара, юл күрсәтим үзенә.
/”Адаштым”. Җырлап  Заһретдинова Лилия керә./

/Корзинка, кулында чәчәкләр, башында киң кырлы эшләпә/

Альфира  Ахатовна:


- Урман шаулый да шаулый. Ил азатлыгын яклап, яу кырында ятып калган җирдәшләрен сагынып шаулыймы; әллә алар өчен көн-төн эшләгән тыл батырларының йөрәгенә бер дәва булырмын дип шаулыймы ул?

Урман дигәч тә, аның да җаны бар бит. Сугыш елларында поровозларга ягар өчен никадәр агач шакмак, утын, шахталар өчен терәүлекләр, чаңгы, чабата эшләнде. Саный китсәң – күп инде алар. Ул елларны оныту мөмкин түгел. Шуңа да, 2 чне бүлек тулысы белән сугыш чоры истәлекләрен яңарта.
Хөрмәтле укучым! Ал кулыңа әлеге китапны, күз йөртеп кенә чыкма, югыйсә иң кадерле мизгелләрен югалтырсың. Китап - синең туган җирең, сүз - синең әти – бабаң турында бара.

Таня Игнатьева “Сөйлә, урман!” (106бит). 

Гөлсирә  Госмановна:

· Рәт-рәт тора, гаскәр кеби чыршы, нарат, 
    Төпләрендә ятканым бар:  хәл җыеп, күккә карап.

       Юкә - каеннар төбендә -кузгалаклар, гөмбәләр.

    Сугыштан сонгы Саба урманнарын әнә шулай күз алдына китерәләр, шулай итеп беләләр. Ләкин аны шундый хәлгә китерер өчен никадәр хезмәт салынган? Беренче авырлыклар, беренче хезмәт җиңүләре... Баксаң, Татарстан республикасының  Атказанган   урманчысы исемен районыбызда беренче булып хатын- кыз алган икән; өстәвенә үзебезнең Шәмәрдән кызы. Менә тарихи урман! 

    Уңыш дигәннән, өч ел рәттән, Бөтенсоюз ярышында җиңеп, СССР халык хуҗалыгы казанышлары күргәзмәсенең Мактау китабына кертелгән Саба урманчыларынын мактанырлыклары да бар. Бүген республикага танылган шәхесләр – Саба районы хакимияте башлыгы Р.Н. Миннеханов, Арча районы хакимияте башлыгы  Алмаз Назиров һәм башка күренекле кешеләрнең хезмәт юлы Саба урманнары белән бәйле.

    Район җирлегендә үткәрелгән Бөтенсоюз фәнни-практик конференция, Татарстан урманчыларның II корылтае, бик күп очрашу-семинарлар хакында чикле  вакыт эчендә сөйләп чыгу мөмкин түгел. Моның өчен китапның  үзен  укырга кирәк. Никадәрле кызыклы вакыйганың шаһите буласың килсә- ал кулыңа әлеге китапны! Әнә, безнең кызыбыз сыман шигырьләрен укы, ятла. Алар сине, мине иркәләгән урман турында.

Алия шигырь “Саба –йорт чыршылары”.
Альфира Ахатовна:

· Булдыклы ир өй сала, агач утырта, малай үстерә. 
Гасырларны кичкән бу сүзләрдә хаклык зур. Китапның олы бер бүлеге шундый баш астында бирелгән икән, димәк булдыклы ир хакында сүз барачак.
Җыр “Нургали чыршылары”.

- Элекке Тәкәнеш районының Игенче авылында туып үскән Нургалине 1962нче елда Саба урман хуҗалыгына җитәкче итеп билгелиләр. Зәп-зәңгәр күзле, аксыл сары - чәчле Нургали үзе дә Такташ кебек, ак каеннар шаулап утырган урманнарына гашыйк була һәм җигелеп эшкә керешә. Ябылу хәленә килеп җиткән урман хуҗалыгын ничек итеп аякка бастырдыгыз дигән сорауга ул тыйнак кына итеп: хезмәт, бары тик хезмәт белән генә, - ди. Авыр булды – нольдән башладык, ләкин нәтиҗәсен күрдек – халык өчен яшәдек, - дип искә ала. Урман, урман ди торчач, гомеренең егерме сигез елы үтеп тә киткән, балалар да үсеп буй җиткән. Нургали аганы исемә җырларга күчкән.

Альфира Ахатовна шигыре.
Аптырашта калдым  әле

Тик соравым бик гади:

Исемен кертеп җыр җырлыйлар

Ә кем соң ул – Нургали?

Әллә айга менгәнме ул,

Яйсә күлгә чумганмы, 

Әллә алтын-көмеш белән 

Тутырганмы урамны?

Тукта! Тукта! Ашыкмагыз, 

Искә төште - әкәмәт:
Бу бит урманчы Нургали

Хезмәттә бит бар хиктмәт!

Урман белән бергә үскән, 

Шунда гомер иткән ул.

Балаларга бассейнлы

Мәктәп бүләк иткән ул.

Нигә айга менәргә ди, 

Җиргә куйган үз аен.

Нургали мәчетендә халык

Намаз укый көн саен.

Рифкать, Рөстәм, Рәис атлы

Өч баһадир үстергән.

Нургали ага үзе дә 

Булган затлы нәселдән. 

...Күп сөйләмим. Кызык булмас 

Сөйләү кеше турында. 

Бик күп беләсең килсә - 

Ал син китап кулыңа.

/Кошлар тавышы. Чәчәкләр, кәрзин күтәреп онык белән әби урманнан кайтып килә/
Онык:

- Әбием, дим, әбием, менә байлык – никадәр гөмбә, балан җыйдык. Әй сөенер инде әнием! (әбисенең кәрзиненнән яфраклар алып)

- Ә син бу чүпләрне кая алып барасың? 

Әби:
- Чүп түгел бу, кызым. Бу дару үләннәре. Менә монысы -  салкын тигәннән, монысы – томау төшкәннән. Менә монысын кайнатып эчсәң – аякларың сызламас.

Онык:

· Кызык! Бу урман әнием күк доктор мәллә? 

Әби:

- Урман – яшел доктор. Исеңдә тот, кызым. Миңа әбием сөйләде, мин сиңа сөйлим, ә син балаңа сөйләрсең. Урман – изге җир. Урман – яшәү чыганагы. Үзен пычраткан, мәсхәрәләгән, саксыз кыланган кешегә ул бик рәнҗи. Урманга килеп бер агачны сындырсаң – икене утыртырга кирәк.
- Ә кайдан алып утыртасың?

- Питомниклардан.

- Нургали бабай да шуннан алып утыртканмы?

- Әй, кызым, кызым! Нургали бабаң эшләгән елларда ул питомникларны үзе булдырган.Янәшәсенә үзе кебек җаны -  тәне белән урманга барелгән егет-кызларны җыйган.

- Ә-ә, димәк, алар да көне-төне урманда булганнар. Шуңа да, бер авыл кызы: “Мин кияүгә урманлы җиргә чыкмаячакмын”, - дигән.

- Әстәгафирулла, әйтмә андый көфер сүзләр. 

- Аны мин әйтмим, әбием. Ул сүзләрне безнең якларны күп ураган Мөһәммәт абый Мәһдиев язып калдырган.
- Әй, күп тә беләсез инде. Әнә тегендәге күлләрне күрәсеңме – тезелеп киткән алты күл бар анда. Икесендә балык үрчетәләр, икесендә каз-үрдәк коена, ә сезнең күк балалар өчен ә-ә-әнә тегендәгесе – кырлары талдан үргән читән белән корганы. Җиләктән чыгасың да – күлгә чумасың. Бернинди Дисней кирәк түгел. Болары улы Рәис хезмәте. Әйдә, шунда таба атлыйк әле.

Җыр “Күлләрем”.
Алия:

- Урман! 5 кенә хәрефтән торса да, гаҗәеп дәрәҗәдә саллы һәм салмак сүз бул. Иксез-чиксез җиһанның колагы, галиҗанәп табигатьнең үпкәсе, җир шарының үсемлекләр дөньясы, оясы, кош – кортлары һәм хайванннарының зур, уртак йорты ул. 
Әнә шул йортның уртасыннан хуҗаларча өлкән урманчы Нургали ага атлый. Балачакта рәссам булам дип хыялланган урманчы беркадәр максатына ирешкән дә. Рәсемнәрен ул очсыз – кырыйсыз зәңгәр киңлеккә тере, яшел буяулар белән ясаган да, зәңгәрсу чыршылар белән зонтик корган. Исең китеп карап тормый хәлең юк. Г. Ахунов, М. Хуҗин, Әхмәт Адель кебек олпат шәхесләр дә, бу хозурлыкны күреп, халык игътибарына тәкъдим итми булдыра алмаганнар. Китапның соңгы бүлегенә кертелгән аларның язмалары бик күпләрегездә урманчы булу теләген уятыр әле. Бик әйбәт, бәлки киләчәктә сез үстергән кара урманнар турында да гүзәл әсәрләр иҗат ителер. Ә бүгенгә без, Татарстан Республикасының һәм Россия Федерациясенең атказанган урманчысы – Нургали Миннехановка, аның кебек тормышларын урманнар белән бәйләгән якташларыбызга тирән ихтирам белән баш иеп, китапның соңгы битен ябабыз.

Альфира Ахатовна:

 - Хөрмәтле укучым! Без сезнең игътбарыгызга Тәлгать ага Нәҗмиевнең “Керик әле Саба урманнарына” китабын тәкъдир иттек. Авторга кушылып, үз фикерләребезне дә җиткердек. 
Бик дәрәҗәле, үтә тыйнак язучыбыз Мөһәммәт ага Мәһдиевның Тәлгать ага Нәҗмиев турында әйткән төпле сүзләре бар:”Тәлгать! Мин синең белән горурланам – шәп, итагәтьле, ихтирамлы, дәүләтчә уйлый торган төпле, өметле егет син.”

Бер арттырусыз яратып, хөрмәт белән әйтелгән ихлас фикер. Димәк, якташыбыз Тәлгать Нәҗмиевнең әдәбиятта тоткан үз урыны, үз кыйбласы бар. Әйдәгез, сүзне авторның үзенә бирик әле. 

Автор сөйли.

Альфира Ахатовна:

· Әйе, безнең туган ягыбыз – Саба ягы, Саба җире. Туган

җир – туган ана кебек, рәнҗетмик без аны. Нургали ага Миннеханов сыман олы шәхесләренең рухына дога кылыйк, Тәлгать ага Нәҗмиев кебек елъязмачыларының хезмәтенә рәхмәт әйтеп, үзләренә саулык телик, үзебезнең мәктәп директоры Шәүкәт Әнвәрович кебек чит җирдән килеп, бөтен иҗатын, сәламәтлеген һәм хезмәт юлын шушы төбәк халкына багышлаган изге затларга рәхмәт әйтик. 

Яшәсен Саба җире

Шауласын урманнары.

Тимәсен аңа заманның-

Җилләре- давыллары.

